
〈書弗整。管庫少嚴。製錦致傷。雖强學而安可。血指為斫。盖不能之使然。承攬轡之按臨。欲望風而引去。不時斥罷。盡出優憐。知無不為。力圖拙者之〉

〈效。死而後已。誓答仁人之恩。近阻髙明。諒臻禧福。伏望順節自壽。恊時所瞻。代謝兩府狀。被恩至渥。冒職如初。俯伏拜嘉。兢慙失措。伏念某。早〉

〈緣曲藝。竊綴茂科。逢辰寡資。累日取進。嚮領漕權之重。徃當河朔之雄。方殫鄙才。思。稱繁使。而所屬列郡。非良長人。致狂仵之不咸。嬰孤城而自守。〉

〈不能慮事而先擿。徒爾傾忠於已萌。賴廟筭之萬全。破寇巢於一舉。私心俟黜。恩典從寬。止奪使麾。尚叨守級。雖頻年易郡。未始滿期。而南服按刑。〉

〈僅諧累月。豈圖明命。復眷孤踪。就改外臺。俾還舊物。盖使過者欲功之勉。嘗失者知得之榮。靖言忝塵。厥有緣自。此盖伏遇某官。代天敷化。當軸均〉

〈仁。匠物謂無於可捐。器人容有於不備。卒令駑猥。仍玷龍光。敢不究悉事權。激昂志尚。少圖拙者之效。庶答大鈞之私。代到任謝兩府狀。右某。〉

〈比者就蒙細箚。移領善邦。望闕非遥。假麾何幸。竊念某。本繇平進。親遘盛期。累日而取官資。固無它術。應宿而居郎位。誠玷茂恩。而復頻更左符。率〉

〈邇喬木。唯泗封之故郡。實淮服之會區。曷稱衰遲。輙當繁要。此盖伏遇某官。代天敷化。與物終仁。畀分外補之榮。曲盡大鈞之賜。敢不周旋乃職。黽〉

〈勉在公。永矢捐軀。仰酬知己。某下情無任。感懼激切之至。代謝諸官狀。兹以短才。猥當煩使。叢然財賦之供億。乘以簿書之冗紛。徒耳傾風。未〉

〈由奉記。豈圖情照。首貺音縢。意在逺而彌親。禮由謙而益厚。仰銜勤抑第切銘藏。歊溽云初。標儀尚邈。勉綏寢餗。前對寵榮。代謝轉官狀。帝饗〉

〈告成。德音申諭。泛均洪澤。施及冗員。被寵匪叨。拜嘉知愧。伏念某。本繇曲藝。進冒茂科。早緣幕廷。寢踐閨籍。止圖累日之效。以致積星之聯。豈謂禮〉

〈訖總章。慶覃列位。或講求曠典之舊。或侍從嚴祠之勞。此而例遷。固匪虛授。若兹忝據。良自夤緣。此盖伏遇某官。業朂霄期。致階榮漸。卒令駑猥。亦〉

〈玷龍光。敢不加慎操脩。益思樹立。上酬天造。次答已知。捨是而它。不知所措。代謝二司狀。露章易郡。得請還朝。獲遂私誠。將違公庇。怔惶承命。〉

〈喜戀裝懷。伏念某。任苒外麾。徘徊末路。力圖為政之效。日抱瘝官之虞。重以迎侍安輿。阻遥故里。雖竭晨昏之奉。殊乖羞膳之宜。然君父之命已行。〉

〈弗宜數改。而人子之心未盡。因用上陳。豈謂睿慈。俯從愚欵。此盖伏遇某官。素推大惠。曲軫孤踪。賛行終物之仁。使就養親之便。永惟感幸。曷究指〉


〈名。代謝兩提刑及王工部狀。近值崇車。出臨屬部。俛惟遲暮之景。守在會衝之邦。處事弗精。瘝官是懼。尚緊寬假。不汝吝玭。去德未遥。佩恩良〉

